Að gefa lífsleikni og sjálfstraust í fermingargjöf.
Hafa börnin okkar orðið neyslunni að bráð eða höfum við foreldrar ekki verið nógu dugleg við uppeldið og við að efla innri varnir barna okkar gagnvart öllum þeim ótal áreitum sem herja á þau næstum hverja mínútu í daglega lífinu. 
Grein séra Jóns Árna í Neskirkju í Mbl. 17.3 vakti mig til umhugsunar en þar er fjallað um hvað væntanleg fermingarbörn þrá mest. Börnin voru látin vitja síns innri manns og látin skrifa niður langanir sínar vonir og væntingar.  Þar tjá 60% barnanna sig um þá löngun að fjölskyldan verði hamingjusöm og öllum líði vel. Unglingarnir vilja sem sé fremur góðan maka, góða menntun, góða framtið og hamingju en dót. Fram kemur einnig að hjal í næði við eldhúsborðið verndi bernskuna og að hamingjan sé heimafengin. Við heyrum líka oft að forvarnir hefjist heima og marg oft er vitnað til heimilis og fjölskyldu á tyllidögum.  
Tímaleysi virðist hrjá margar nútímafjölskyldur og flestir vildu helst fá aukin tækifæri til samveru foreldra og barna. Ég efast ekki um að ef foreldrar skoðuðu vel sinn innri mann þá er það líka velferð fjölskyldunnar og þá sérstaklega barnanna sem þar yrði sett á oddinn. Margir vinna markvisst að því og njóta næðis og friðar í  faðmi fjölskyldunnar en öðrum veitist  sífellt erfiðara að finna jafnvægi milli starfs og einkalífs.   
Stundum er talað um að það sé tvennt sem ekki sé hægt að kaupa fyrir peninga og er þá átt við hamingju og heilsu. En stór hluti hamingjunnar er talin felast í því að taka á verkefnum lífsins með æðruleysi, rækta okkar innri mann og auðsýna fjölskyldu og öðrum ástvinum kærleika, skilning og stuðning í ólgusjó nútímatilveru.  Allt eru þetta þættir sem við eigum auðlind af og getum veitt “ókeypis.”. Hver myndi ekki vilja gefa barni aukið sjálfstraust í fermingargjöf.
Í grunnskólum landsins eru nemendur að læra á lífið með námi sínu í lífsleikni og er vert að minna foreldra á að fylgjast með því sem börn þeirra eru að takast á við í þeirri námsgrein sem öðrum.  
Foreldrar geta lagt sitt af mörkum með því að sýna börnum sínum alúð m.a. með jákvæðu viðhorfi til skólans þeirra og samfélagsins. Með því að eiga gott samstarf við starfsmenn skóla og mikilvæga fullorðna sem starfa með börnum í frístundum þeirra eru foreldrar að sýna börnum sínum umhyggju, aðhald og eftirlit. Þannig leggja  þeir sitt af mörkum að vera góðar fyrirmyndir, kenna börnum sínum að eiga góð samskipti, finna  samkennd og efla stjálfstraust þeirra. Það eru einmitt þau markmið sem leitast er við að ná með lífsleiknikennslu í skólum. Nýlega kom út hjá Námsgagnastofnun handbók fyrir kennara og foreldra um lífsleikni. Í bókinni er leitast við að varpa ljósi á hugtakið lífsleikni og hvernig það tengist uppeldisstarfi og menntun. Bókinni er ætlað að renna styrkari stoðum undir lífsleiknikennsluna “ og vera foreldrum og kennurum leiðarljós og haldreipi í því vandasama og krefjandi verkefni að sinna uppeldi og menntun barna í íslensku samfélagi nútímans“, segir í formála.  Höfundar eru Erla Kristjánsdóttir, Jóhann Ingi Gunnarsson og Sæmundur Hafsteinsson. Þau hafa hvert um sig mikla reynslu og þekkingu á þeim fræðasviðum sem tengjast lífsleikni hvað mest og byggja umfjöllun bókarinnar á þremur hornsteinum sem þau telja grundvöll lífsleikninnar. Þessir hornsteinar eru sjálfstraust, sjálfsagi og samkennd.

hjá Heimili og  skóla – landssamtökum foreldra.

